
Republika e Kosovës
Republika Kosovo – Republic of Kosovo

Kuvendi – Skupština – Assembly
Legjislatura IV

Sesioni Pranveror  

Komisioni për Zhvillim Ekonomik, Infrastrukturë, Tregti dhe Industri

Mbledhja nr. 134/2014
Prishtinë, më 26.02.2014, në orën 10:00

Ndërtesa e Kuvendit, salla C-301
P R O C E S V E R B A L

I mbledhjes së Komisionit për Zhvillim Ekonomik, Infrastrukturë, Tregti dhe Industri
Në mbledhje morën pjesë: Zenun Pajaziti, kryetar, Teuta Sahatqija, Fikrim Damka, Lutfi Zharku, Hashim Deshishku, Visar Ymeri, Myzejene Selmani dhe  Petar Miletiq - anëtarë.
Munguan: Sala Berisha-Shala, Shaip Muja dhe Ramiz Kelmendi.
Pjesëmarrës i ftuar: Berndard Nikaj zv.ministër i Ministrisë së Tregtisë dhe Industrisë. 

Pjesëmarrës të tjerë: Florent Bakija, Lulzim Demolli dhe Eljana Naka - MTI; Ukë Gashi-ZPRK; Burim Ejupi – INDEP; Qëndresa Mrasori- KDI; nga mediat ishin: Amira Qamili- Kosova-Press; Drita Loshi- Radio -Kosova; Naim Krasniqi-Radio-Dukagjini;Visar Prebreza- Koha Ditore; Pranvera Musa- Kosova Sot dhe Lirdon Prapashtica-Zëri.  
Stafi Mbështetës i Komisionit: Armend Ademaj, Besim Haliti dhe Muhamet Morina. 
Mbledhjen e kryesoi: Zenun Pajaziti, kryetar i Komisionit.
Në këtë mbledhje u propozua ky 
Rend i ditës:
1. Miratimi i rendit të ditës;
2. Raportim i përfaqësuesit të Ministrisë së Tregtisë dhe Industrisë lidhur me funksionimin e Ministrisë;
3. Te ndryshme.
Kryetari konstatoi se janë plotësuar kushtet për fillimin e punës dhe e hapi mbledhjen sipas pikave të rendit të ditës.  

1. Miratimi i rendit të ditës

Rendi i ditës u miratua pa vërejtje.
3. Raportim i përfaqësuesit te Ministrisë së Tregtisë dhe Industrisë lidhur me funksionimin e Ministrisë
Kryetari – Tha së sot lidhur me funksionimin e Ministrisë së Tregtisë dhe Industrisë kemi ftuar në raportim z. Berndard Nikaj ud, ministër i kësaj ministrie për të marr informata zyrtare, por edhe më çështjet tjera që janë ngritur ne opinion publik si p.sh., për naftën e cila tashmë edhe është politizuar. Po ashtu kryetari e përshëndeti pjesëmarrjen e anëtarit të ri në Komision, nënkryetarin e Kuvendit, z. Petar Miletiq. 
Berndard Nikaj, ushtrues detyre i ministrit të Tregtisë dhe Industrisë – Paraqiti raport para Komisionit ku për vitin 2013, deklaroj: MTI ka vazhduar me zbatimin e objektivave strategjike: Përkrahjen dhe zhvillimin e sektorit privat; Avancimin e Politikave Tregtare, dhe Përmirësimin e Lëvizjes së Lirë të Mallrave dhe rregullimin e Tregut të Brendshëm. Përgjatë vitit 2013, është bërë përparim i konsiderueshëm në implementimin e këtyre objektivave. Prej raportit e të bërit biznes, ri-strukturimit dhe organizimit funksional të MTI-së, përkrahjes së sektorit privat, e deri te fillimi i negociatave të procesit të Marrëveshjes së Stabilizim Asociimit me Bashkimin Evropian, MTI ka vazhduar reformat strukturore, funksionale dhe të politikave. Një ndër prioritetet kryesore të qeverisjes ka qenë dhe mbetet përmirësimi i ambientit të të bërit biznes në Kosovë. Edhe këtë vit, Kosova është ngritur në ranglistën e “Të Bërit Biznes” të Bankës Botërore, nga pozita e 96 në pozitën e 86, nga viti paraprak. Ky është një sukses i jashtëzakonshëm i institucioneve të Republikës së Kosovës në implementimin e reformave dhe në përmirësimin e ambientit të të bërit biznes. Në dy vitet e fundit jemi ngritur për 40 pozita në ranglistë. Për më tepër, Kosova për herë të parë në historinë e saj shpallet si një ndër TOP 10 vendet që kanë bërë më së shumti përparim në 3 apo më shumë indikatorë. Kosova renditet në pozitën e 5 në TOP 10- ten e vendeve më reformatore në botë. Duke e konsideruar rëndësinë e procesit të përgatitjes së negocimit për Marrëveshjen e Stabilizim Asociimit, si njërin ndër proceset më të rëndësishme nëpër të cilin është duke kaluar Kosova, MTI ka qenë e gatshme t’ i paraprijë kësaj agjende. Gjatë këtij viti, u krijuan strukturat negociuese të MSA-së dhe u formuan tri grupe punuese, ku MTI është përgjegjëse për grupin e parë, atë për negocimin e çështjeve tregtare. Në këtë drejtim, në cilësinë e sekretariatit, është funksionalizuar grupi punues me përfaqësues zyrtarë të të gjithë aktorëve relevant. Deri më tani, janë pranuar nëntë krerë të draft- marrëveshjes së MSA-së nga Komisioni Evropian, ndërsa sektori i MTI-së është i përfshirë në katër krerë, përkatësisht në kreun IV: Lëvizja e lirë e mallrave, V: E drejta e themelimit, shërbimet dhe lëvizja e kapitalit, VI: Përafrimi i legjislacionit, dhe VIII: Politikat e bashkëpunimit. Parlamenti i Kosovës ka aprovuar pak muaj më parë Ligjin e sponsorizuar nga Ministria e Tregtisë dhe Industrisë për Zonat e Lira Ekonomike. Për implementimin e këtij ligji dhe krijimin e shpejtë të zonave të lira ekonomike, ne kemi filluar tashmë me përgatitjen e të gjithë legjislacionit sekondar në mënyrë që t’i jetësojmë idetë rreth krijimit të zonave të lira ekonomike nëpër Kosovë, përfshirë këtu edhe në qytetin e Mitrovicës. Ai e njoftoi Komisionin se më 22 shkurt 2012, Qeveria e Republikës së Kosovës miratoi vendimin (Nr. 09/62) për themelimin e Komisionit Ndërministror për Udhëheqjen e Projektit të Brezovicës që udhëhiqet nga Ministria e Tregtisë dhe Industrisë (MTI). I njëjti vendim gjithashtu e ka shpallur këtë projekt si projekt me interes të përgjithshëm publik. Që nga themelimi i tij, Komisioni Ndërministror ka punuar intensivisht në krijimin e kushteve të nevojshme për realizimin e suksesshëm të këtij projekti. Kompanitë/konsorciumet e para-kualifikuara janë si vijon: 1.
 ATC Investments (Konsorcium nga Austria dhe SHBA);  2. MK Grup (Kompani nga Serbia); 3. Rilla Investments (Konsorcium nga Bullgaria dhe Austria); 4. PGI – MDP (Konsorcium nga Franca dhe Andorra). Në pajtim me procedurat ligjore, Plani Hapësinor për Parkun Kombëtar Mali “Sharr” është finalizuar nga MMPH, me ndryshimet dhe plotësimet e propozuara nga Komisioni-Ndërministror dhe Ministria e Tregtisë dhe Industrisë dhe është miratuar nga Qeveria e Republikës së Kosovës më 3 dhjetor 2013. MTI ka përfunduar negocimin e Marrëveshjes për Tregtinë e Lirë me Turqinë. Për herë të parë në historinë e saj, MTI ka negociuar një marrëveshje të lirë tregtare me një vend tjetër. Marrëveshja e Tregtisë së Lirë e sapo nënshkruar me Republikën e Turqisë është e para marrëveshje tregtare e negociuar nga institucionet e Kosovës. E filluar në shtator 2012, marrëveshja përfundoi në raundin e katërt të negociatave, në fund të gushtit 2013. Tanimë, në kuadër të CEFTA-së, ekziston mekanizmi i notifikimit (baza e të dhënave) lidhur me rastet e ndryshme të barrierave jo-tarifore dhe barrierave teknike në treg të cilat në mënyrë të pandërprerë janë shfrytëzuar nga Departamenti i Tregtisë, ku personat kompetent për çdo rast të këtij lloji e kanë notifikuar në CEFTA. E njëjta çështje është diskutuar në takimet e organizuara te nën-komiteti për barriera jo-tarifore dhe barriera teknike tregtare në mënyrë të veçantë për këto barriera në CEFTA. Gjithashtu, është bërë freskimi i bazës së të dhënave për rastet e mëhershme të cilat janë zgjidhur, mirëpo në data-bazë kanë figuruar ende si te pazgjidhura. Vlen të përmendet se përmes këtyre nëngrupeve, bizneset dhe odat ekonomike vazhdimisht janë mbajtur të informuar rreth ecurisë, si dhe janë konsultuar për politike bërjen që është zhvilluar në fushën e tregtisë. Për të promovuar investimin në Kosovë, janë organizuar ngjarje të ndryshme të cilat përfshijnë pjesëmarrjen në konferenca ndërkombëtare, seminare, misione tregtare dhe zhvillime të takime të bizneseve tona me bizneset e huaja (B2B). Tetë aktivitete për promovimin e investimeve i kemi zhvilluar në Gjermani, Austri, Hungari, Angli, UAE, Zvicër, Turqi, dhe SHBA. Në këto aktivitete, sipas planit të veprimit të APIK-ut si organizator dhe bashkë organizator, janë trajtuar çështjet e tërheqjes së investimeve dhe mundësisë së promovimit të tyre.  Sa i përket reformës së administratës së MTI-së, është punuar në zbatimin e Rregullores 09/2012 për organizim të brendshëm të MTI-së duke i plotësuar vendet e parapara në këtë rregullore.  Rregullorja 29/2012 është bërë në konsultim të ngushtë me zyrtarët e Ministrisë së Administratës Publike dhe është siguruar pëlqimi nga MAP-i dhe MF-së. Pastaj kjo rregullore është proceduar në Zyrën e Kryeministrit për shqyrtim në përputhje me Rregulloren 09/2011 të Punës së Qeverisë, është miratuar në Qeveri dhe është nënshkruar nga Kryeministri i Republikës së Kosovës. Veç kësaj, në vazhdimësi të funksionalizimit të konceptit të ri organizativ të MTI-së, është funksionalizuar transferimi i Metrologjisë, Pronësisë Industriale dhe Inspektoratit të Tregut në nivel të Agjencive, si dhe  është krijuar Departamenti i Mbrojtjes së Konsumatorit, Divizioni i Mallrave Strategjike dhe ai i Infrastrukturës së Cilësisë.  Gjatë vitit 2013 kemi vazhduar të punojmë në krijimin e mëtejmë të Rezervave Shtetërore, përkatësisht është bërë furnizimi dhe deponimi i produkteve të rezervës me artikujt bazë. Në lidhje me politikat e turizmit është miratuar Ligji për Turizmin, ku përcaktohet baza ligjore dhe korniza institucionale, parimet dhe rregullat për zhvillimin dhe promovimin e turizmit, dhe vendosja dhe zhvillimi i standardeve të shërbimeve turistike.  

Kryetari – Pyeti se në cilën fazë është ndryshim plotësimi i ligjit për treguesit gjeografik? Sepse në agjendë legjislative është në qershor që na vjen nga Qeveria dhe në bazë të takimit të cilin e kemi pasur me përfaqësuesit e BE-së del që Kuvendi duhet ta këtë me prioritet për miratim për shkak të MSA-së. 

Berndard Nikaj, ushtrues detyre i ministrit të Tregtisë dhe Industrisë –  Sa i përket agjendës legjislative unë besoj që shumicën e projektligjeve që kanë qenë me rëndësi jetike për operimin e MTI-së, por edhe për implementimin e reformave drejt lehtësimit dhe përmirësimit të ambientit janë kaluar. Ligji për treguesit gjeografik, është një ligj që ka kaluar në qershor të vitit të kaluar, mirëpo gjatë negociatave me MSA janë vërejtur disa mangësi, ne jemi akorduar me Komisionin Evropian që në kuadër të MSA-së dhe të strukturave që bëhen për përcjelljen MSA-së t’i adresojmë sfidat e regjistrimit të treguesve gjeografik dhe ta plotësojmë ligjin.
Visar Ymeri – Në diskutim ju drejtua se ju thatë se dialogu për MSA të pjesa për prodhimet industriale tash më ka përfunduar, ndërkohë që kjo për produktet bujqësore është në vazhdim e sipër, në seancën ku është raportuar nga ministrja znj. Çitaku për zhvillimet në negociatat për MSA-në është thënë që duhet të jemi shumë të kujdesshëm e veçanërisht te politikat e tregtisë në mënyrë që t’i bëjmë sa më të favorshme për zhvillimin ekonomik të vendit dhe është përmendur që po synohet afati maksimal i kësaj periudhe të transicionit apo hapjes së pjesshme të tregut të Kosovës karshi produkteve nga Bashkimi Evropian, për ta mbrojtur kështu prodhimin vendor, cili është ky afat, pasi është vendosur për  produktet industriale. Sa i përket Brezovicës, kjo është diskutuar mjaft edhe në seancën e Kuvendit, kisha dashur ta dijë se kush e ka shtyrë këtë projekt përpara, MTI apo dikush tjetër.  A keni ndonjë kriter që e keni përpiluar se si do t’i vlerësoni këto ndërmarrje do të zgjedhën për këtë qasje në kapital. Sa i përket CEFTA, shumë e qartë që CEFTA deri tash nuk i ka shërbyer tregut dhe ekonomisë së vendit, për më tepër ajo edhe e ka dëmtuar, cilët do të jenë hapat e juaj për ta përmirësuar pozitën e Kosovës brenda CEFTA apo për ta përmirësuar pozitën e Kosovës jashtë CEFTA. Sa i përket çështje së naftës, po japim vlerësime duke kritikuar politizimin e çështjes siç u vlerësua edhe nga kryetari, ne po e vazhdojmë politizimin e çështjes, ju kisha pyetur se sa trupa vlerësuar që janë aktualisht të akredituar në Kosovë? Dhe sa laboratorë për testimin e lëndëve djegëse i kemi? Dhe sa mund t’i besojmë atij dokumentacioni që na e importojmë naftën?
Lutfi Zharku  - Tha se pak po më befasoni me çështjen e trajtimit të Agjencisë të Metrologjisë, nëse thoni që ligji i përcakton Drejtorët, ju thoni se nuk është asgjë me i thënë Agjenci, ajo i bie që nuk është asgjë që Ministrisë me i thënë Kryeministri. Në organogramin që e pashë nuk figuron askund Inspektorati, së paku ky organogram që ju e keni paraqitur, pra nuk figuron askund Inspektorati. Nga Këshilli i Pavarur Mbikëqyrës për raportin e vitit 2012 kemi qenë ministria me 23 ankesa, më së shumti në Qeveri, i dyti ka qenë me 11, prej 20 ankesave që janë shqyrtuar, 11 kanë qenë të aprovuara prej Këshillit të Pavarur Mbikëqyrës, nëse i marrim 30 ankesa për 190 punëtorë sa i ka ministria, i bie që gati 20% të punëtorëve kanë pasur punë me ju. Pjesa që ka të bëjë me çështjen e naftës. Unë kam kërkuar edhe para 2 viteve, cila është baza ligjore për ekzistimin e trupës inspektuese. Ligji për vlerësim të konformitetit në mënyrë decidive e parasheh që punët e inspektimit i kryen organi inspektues i ministrisë, nuk ka trup për vlerësim të konformitetit që e kryen punën e inspektimit, atë e kryen vetëm inspektorati i Ministrisë, cila është baza ligjore që ju e lejoni që vetëm me e shikuar një dokument për me ja marr dikujt 60 €, plus e lejoni me shikuar një dokument që ne nuk kemi kurrfarë obligimi sepse Kosova nuk ka marrëveshje me Maqedoninë për pranimin e dokumenteve të konformitetit. Është dokumenti për politika tregtare, është dokument Qeveritar, kurrë nuk e keni prek, kurrë nuk e keni zbatuar, për atë edhe jemi në nivelin më të ulët të mbulimit të importit me eksportin, nëse e keni parë që ai dokument për 4 vjet nuk funksionon, është mirë që ta shfuqizoni atë dokument.  Te Strategjia Industrisë, nuk di kurrfarë rezultati apo që ka diçka konkrete nga fusha e industrisë, përpos riorganizimit që janë të brendshme. Investimet e jashtme në vitin 2012 kanë qenë në nivelin më të ulët të pasluftës. Çka është bërë me marrëveshjen për tregti që ka filluar vitin 2010 që kemi bërë pyetësorin, kemi pasur vizita nga Komisioni evropian, nuk dimë pse nuk është vazhduar, apo është ndërprerë për shkak të kësaj. Sa i përket CEFTA kisha pasur dëshirë me ditë pse nuk po e ndërpritni CEFTA. Ministrja Kusari – Lila para se me ardhur ministre ka thënë nëse Kosova nuk ka interes kemi me dalë nga CEFTA. Po e përsëritni që nëse nuk keni interes, pse s’po dilni, dilni, se ajo ka qenë fushat e juaja, kështu që nuk po dilni dhe po thoni që nuk kemi interes prej saj. Ligjin për inspektoratin, po më vjen keq që nuk keni mund ta zbatoni, janë çështje të koncepteve, koncepti im ka qenë që të jetë një Inspektorat për gjithë tregun, është çështje koncepti që nganjëherë konceptet ndryshojnë, por 4 vjet mos me e zbatuar ligjin, nuk mendoj se është arsye që pas 4 vjetëve me ardhur me thënë se tash do ta shohim edhe njëherë. Aeroporti i Gjakovës – nëse bën me ditë se çka ka të bëjë ministria e tregtisë dhe industrisë me Aeroport të Gjakovës, e jo Ministria e Infrastrukturës?
Berndard Nikaj, ushtrues detyre i ministrit të Tregtisë dhe Industrisë – Po për MSA, ne kur i kemi filluar negociatat kemi filluar me një pozicion që kemi kërkuar 10 vjet, që është periudha transitore, Komisioni Evropain ka ardhur me 5, ne kemi insistuar përveç 10 vjetëve që me pas edhe një kategori të veçantë të produkteve të cilat përjashtohen plotësisht prej liberalizimit deri në fund të vitit 10, e çka ka pasur me 200 produkte që janë me përparësi të zhvillimit në sektorin e bujqësisë, çka kemi përfunduar ne, kemi përfunduar me listën e liberalizimit të menjëhershëm, me listën e liberalizimit të shpejtë dhe me listën e liberalizimit të ngadalshëm. Te bujqësia që ne e kemi konsideruar me përparësi, ne kemi siguruar që të kemi një periudhë për një grup produkteve që nuk do të liberalizohen fare deri në fund të kohës së liberalizimit. Te MSA-ja po i preki dy çështje të ngritura nga z. Zharku, marrëveshja e tregtisë që ju po e përmendeni në vitin 2010, ju as rezultatet e atij studimi të vizitës nuk i keni marrë kurrë. Nëse i shihni të gjitha kërkesat afatshkurtra dhe afatmesme të gjitha kanë të bëjnë me ristrukturim të MTI-së dhe me ngritje të kapaciteteve të MTI-së. Ka qenë parimi bazë i ristrukturimit, gjatë mandatit të tuaj z. Zharku me numra mund ta shihni se janë punësuar 81 punëtorë, 3 prej tyre kanë qenë me kualifikim superior, 1 prej tyre ka pasur magjistraturë diku jashtë vendit. Në mandatin tim janë punësuar 37 punëtorë, 25 prej tyre janë punësuar me kualifikim superior jashtë vendit që kanë pasur arsyen që t’i përgjigjen kërkesave të proceseve nëpër të cilat ka qenë duke kaluar MTI. Brezovica - rekomandimi ka qenë që kjo pjesë e cila ka qenë kontestuese që të përfshihet në planin hapësinor, MMPH e ka zhvilluar procesin e aprovimit të planit hapësinor dhe MTI ka bërë kërkesë në përputhje me procedurat ligjore te ministria e MMPH që kjo pjesë të përfshihet në planin hapësinor prej zonës 1 deri në zonën 3. Ne çka i kemi ofruar investitorëve është hapësira zhvillimore dhe nga ta do të kërkojmë projekte të cilat do të tregojnë se si ata e shohin zhvillimin e kësaj zone, pastaj është Komisioni dhe dëgjimet publike që do ta vendosini se cila nga këto plane do të fitojë. Qasja në kapital është njëra prej sfidave kryesore, sa i përket sektorëve ku ne do të fokusohemi në kuadër të kësaj që vitin e kaluar kemi bërë 6 studime të 6 sektorëve ku konsiderohet që mund të ketë përparësi konkurruese të firmave kosovare për të gjeneruar prodhimi dhe për të gjeneruar eksport. Nafta – i gjithë sistemi i cilësisë bazohet në standardet ndërkombëtare, fakti që nafta kontrollohet nga një trupë e inspektimit, bazohet në standardin 17020 standard ndërkombëtar i pranuar që përfshinë në vete edhe pranimin e dokumenteve edhe akreditimin e tyre.

Myzejene Selmani – Duke marrë parasysh përshkimin që e bëtë deri tash nuk latë hapësirë për shumë pyetje, çështja e investimeve të jashtme kur është puna për investime të jashtme, nuk e di se edhe ne sa jemi të gatshme, kur dimë se prej vitit 2001 deri në 2008 më së shumti kemi dhënë investime të jashtme, çështja e privatizimit të ndërmarrjeve shoqërore. Kisha me u ndal te MSA- dhe e kemi raportin definitiv se çka duhet të implementojmë prej ligjeve tuaja të cilat ju i sillni dhe ne i shqyrtojmë brenda Kuvendit të Kosovës. Cilat janë mundësitë tuaja që ndoshta në këtë kohë të shkurtër që të na sillesh ato ligje? Dhe cilat janë mundësitë tuaja në bazë të ligjeve kur dihet se MTI është ministri e cila bën politikat tregtare.
Hashim Deshishku – Më intereson bizneset që janë të regjistruara dhe të cilat nuk janë aktive, pse nuk bëhet një marrëveshje me Ministrinë e Financave që të çregjistrohen ato? Sepse kemi biznese qe 10 vjet që nuk funksionojnë. Pse nuk vjen një ligj i Ministrisë për importin e naftës  djegëse për personat privat? Pse nuk bëhet një marrëveshje me Ministrinë e Bujqësisë që bujqit ta kenë naftën sa më lirë? A i keni marrë mostrat në të gjitha shkollat që kanë përdorur naftën  djegëse? Sepse ne kemi konstatuar që nafta ka qenë kancerogjene, apo është frikësuar kryetari i komunës?
Teuta Sahatqija – E pata të regjistruar edhe unë pyetjen e bizneseve jo aktive, më duket se janë gjysma e bizneseve apo diku 100 mijë biznese qe nuk janë aktive, dhe mendoj së është keq për statistika. Kjo shifër dhe ky numër ndikon keq dhe pajtohem plotësisht me z. Deshishku që duhet të ndërmerren masa që ato hiqen prej regjistrit të bizneseve. Pyetja tjetër është se çfarë po ndodh me naftën? E cila u tha se mund të jetë kancerogjene, a është nafta kancerogjene, a jo? Dhe pyetja tjetër është së pse u tërhoqën 5 mijë njehsorë nga tregu dhe çfarë masash keni marrë ju si ministri?
Lutfi Zharku – Desha disa sqarime, çështja e daljes nga CEFTA ka qenë premtim elektoral i ish- ministres, e dyta për de bllokim të eksportit për Serbinë, unë po e them mendimin tim personal. Mendoj edhe sot se ka qenë vendim i gabueshëm, po pse nuk e kemi marrë në kohën tonë është mirë me e pyet Kryeministrin. Ligji për vlerësim të konformitetit – shumë në mënyrë profesionale po ju them se kur është ardhur për ndryshim ligjin në vitin 2010, në ligjin paraprak ka qenë në mënyrë sipërfaqësore trupat inspektuese. Me ligjin aktual asnjë vend nuk e keni që trupa inspektuese është organ për vlerësim konformiteti.

Visar Ymeri – E mora përgjigjen e përgjysmuar, nuk më treguat te trupat vlerësues, nuk treguat se sa i kemi, a nuk ka laboratore të akredituara? Sa i përket Brezovicës që atë ekziston një ndryshim edhe nga plani fillestar apo i asaj kompanisë austriake që e ka bërë vlerësimin, por është edhe një ndryshim që është menduar të bëhet me ligjin për Parkun Kombëtar të Sharrit. 

Berndard Nikaj, ushtrues detyre i ministrit të Tregtisë dhe Industrisë – Bizneset e regjistruara është e vërtetë, njëra nder sfidat kryesore që ne kemi pasur ka qenë që t’i harmonizojmë bazat e të dhënave, si reformë për regjistrimin e bizneseve ka pasur edhe krijimi i ndërlidhjes në mesë të ATK-së dhe Ministrisë së Tregtisë dhe Industrisë që me shkëmbyer të dhëna automatikisht, tani jemi në fazën finale të pastrimit të bazës së këtyre të dhënave.  Por gjithmonë them që gryka e ngushtë apo fyti i ngushtë ka qenë që marrëdhënia me ARBK-në dhe ATK-në të dhe harmonizimi i dy bazave të të dhënave! Tani me bizneset që kanë filluar të regjistrohen kjo është plotësisht e harmonizuar, sepse në momentin kur ato të regjistrohen e marrin edhe certifikatën për TVSH edhe për numër fiskal etj. Nafta për djegie -  Udhëzimi administrativ i parasheh kështu që vaji për djegie bie në këtë kategori, deri tani nuk kemi pasur kompani që kanë aplikuar për një licencë të tillë, e dyta sa i përket bujqësisë diku herët  në vitin 2012 me  ministrinë e bujqësisë e patëm bërë një studim se sa është numri i buqëve se sa do të mund të përfitonin në skemë të subvencionohen të tillë, atëherë kishim një ngurrim nga Ministria e Financave të cilët pretendonin që ndoshta do jetë më mirë të sunvescionohen këto derivate me të holla, jo të lejohen derivatet e kualitetit ma të ulët dhe këtu ka mbetur kjo çështje. Pyetja se a ka qenë nafta kancerogjene a jo, dhe kjo vjen nga 1000, 2000 apo 3000 PPM dhe përdoret nga tregtarët për djegie për traktorët e bujqësisë, kështu që ne nuk kemi pasur në asnjë mundësi me ditë a është a jo kancerogjene kemi pasur të bëjmë me një kontarktor apo një furnizues komunal të cilin është duke e hetuar komuna, dhe organet e rendit. Andaj edhe mostrat ndaj të gjitha shkollat e Prishtinës ka vazhduar të merret hetuesia, prokuroria. Sa i përket transferim të Aeroportit të Gjakovës ka qenë që Aeroporti të mos transferohet tek autoritetet, dhe të përdoret për qëllime ushtarake, por për qëllime komerciale. Pala italiane i ka lënë asetet, rreth  9 milionë  e 800 mijë euro të aseteve në Aeroport. Në qershor të vitit 2011 unë kam qenë vetë i ngarkuar si këshilltar i ministres dhe kam qenë prezent me komisionarët e BE dhe njëra nga brengat kryesore ka qenë kapaciteti i MTI-së që të procedojë në këto negociata. Ne kemi ndërtuar sot kapacitete me të mira dhe nëse e shikoni një foto se si  janë regjistrua bizneset në vitin 2010 dhe si bëhen në vitin paraprak është krejt diçka tjetër. Ne e dimë që sot janë 37 qendra të regjistrimit të bizneseve në të gjithë Kosovën ku unë në javën e kaluar e mora një statistikë të bankës botërore ku maksimalisht 3.5 ditë është koha ku regjistrohet një ndërmarrje me përgjithësi të kufizuar dhe me kosto zero. Por ne mund të vazhdojmë me Ligjin për Shoqëritë Tregtare është një iniciativë që shkon përtej këtyre iniciativave këtu. Unë vetëm dëshiroj të ju them që për vitin 2014 nuk ka statistika përfundimtare, për nëntë muajt e parë të vitit 2013 ne kemi pasur një rritje pre 12% të eksporteve në sektorin e agrobizneseve nga Kosova. Në njërin ndër Raportet e Progresit është thënë se ka shumë pak trupa të vlerësimit të konformitetit të akredituara në Kosovë dhe ka shumë në laboratorë dhe ne kemi tentuar që të adresojmë këtë dhe mund të them që Bashkimi Evropian ka lëvizur drejtë kësaj. Udhëzimet administrative janë përputhur me praktikat e tjera si p.sh. Kroacia të cilët e përdorin të njëjtin standard për vlerësim të konformitetit, ne kemi vazhduar me insistim të Bashkimit Evropian me implementimin e standardeve të ngjashme p.sh. edhe për kontrollin e lodrave, kështu qe ne nuk kemi mundësi që të testojmë çdo lodër por i shikojmë dokumentet paraprake. Te investimet e huaja - nëse ne gjithmonë krahasohemi me vitin 2007, dhe viti 2007, është një vit para krizës globale ekonomike, është një vit që ne i kemi pasur një investim që na ka bërë komplet investimet e huaja të atij viti, mirëpo kur flasim për vitin 2013 kemi pasur një rritje prej 30-50% të  së paku në nëntë  muajt e parë në investimet e huaja, besoj që është sfidë që kur ta shohin investimet e huaja por edhe progresi ekonomik i Kosovës ku duhet gjithmonë ta shohim në kontekst të ngjarjeve globale, ku nuk mund të themi se ne e kemi izoluar Kosovën nga kriza ekonomike-financiare. Njehsorët - ne gjithmonë e miratojmë tipin e njehsorëve të cilët i përdor KEDS-i edhe procedura për miratim është që 2.5% të një sasie të njehsorëve që dëshirojmë të implementojmë testohen, dhe testohen për një periudhë 6 orësh, kjo sipas standardeve ndërkombëtare dhe kjo është ajo çka ne bëjmë si ministri.
Pas debatit Komisioni unanimisht nxori këtë  
Përfundim
Komisioni do të ftojë ne raportim ministrat e linjës për funksionimin e tyre dhe për të marrë informatat e sakta për secilin proces lidhur më zbatimin e legjislacionit. 
5. Të ndryshme
Çështje vijuese;
Kryetari – I njoftoj deputetët me një Amendament të deputetit Nijazi Idrizi në të cilin thuhet: “Neni 1. Me këtë ligj shfuqizohet Ligji për Dhomën e Posaçme të Gjykatës Supreme të Kosovës për Çështjet  në Lidhje  me Agjencinë Kosovare të Privatizimit. Me hyrjen në fuqi të këtij ligji shuhet  Dhoma së Posaçme të Gjykatës Supreme të Kosovës, ndërsa të gjitha lëndët në procedurë, i kalojnë Gjykatave Themelore.”

Deputetet u akorduan që të jetë pa përkrahje të Komisionit dhe të vendosë séanca plenare për këtë amendament.

Mbledhja përfundoi në orën 12:00.    
E përgatiti: 

Njësia për Mbështetjen e Komisionit.                                              Kryetar i Komisionit,

                                                                                                              ----------------------







                                        Zenun Pajaziti                                     

